
Ямал мув семьяйт ар няв- 
ремаh хаттэl емаh хатlна 
майlаптасайт, щимащ емаh 
хатl тампус муh хощев мет 
алаh пус верса. Аратэlна 
Ямал хуват lапатхощъёhкем 
щимащ семья, касh таl мет 
арамаl.

«Туняl муh Ямал мув ты- 
lащ lуhаттот хоща йиlап 
емаh хатl лоhалты номас-
на ёхатсаю – Ар нявремаh 
хаттэl емаh хатl. Муh ре-
гионуна касh ниlмет семья 
ар няврем тайl. Щимащ 
хаттэlат пеlа вантман сам 
аматl, няврем энмаlта щит 
сэhк вуl ропата. Муh вантlэв, 
хоты нын нявремlан касты 
харатна яhхлат, ямас онттыlат. 
Тамхатl муh кутlуна ар хаттэl, 

Йис верат еllы туты ёх актащисат
Х
ор
: 
М
ар
и
н
а 
Я
р
, 
В
ал
ен
ти
н
а 
К
у
й
би
н
а

Ар нявремаh хаттэlат емаh хатl

хой йикlаl лялесlат, мур олап- 
сы савиман lыllаl маlат. 

Ма касh хаттэl эlты ям ясаh 
китlам, пумащипа нынан. Касh 

Няврэмат 
пеlа шеhк 
самаh нэ

Пулhаватан Овс мув шоши 
мир верат туты департамента 
lоhам ёх община тайты мохет 
па туса вератты, шоши уlапса 
мира этаlтаты хоятат пиlан яха 
актащисат. Lув кутlаlан по-
тарсат, хой муй вераl. Кущайт 
ястасат па этаlтасат, муй нётап 
щи кеша ёша пайтты рахаl. 
Щимащ уйтантопсайт кашh таl 
lэщатыlайт.  

Оlаhан lув МАУ «Салехард-
ской центр молодёжи» хотан 
еhта пасан суран опсыlысат. 
Округ куща lаhкар ху Сергей 
Климентьев па «Ямал – потом-
кам!» Ассоциация куща Эдуард 
Яунгад оlаh ясаh тусhан, хоты 
шоши мир уlапса округан ша- 
виlа па еllы туlа,  муй онтас 
щи кеша общинайт па предпри-
нимателят верlат.
Щаlта ёхтам хоятат хуlантсат 

па нёхты хорат хуват вантсат, 
Ямалан бизнес туты ураhан, 
муй хорпи ох нётап уl. Ёра 
вер туты хоятат ураhан, ванты 
арсыр нётты щир – субсидияйт, 
грантат, льготайт. 
Районат эlты ёхтыlыйм хоя-

тат ясаh тусат, хой муй вераl, 

хоты шоши мир уlапса, йис ве-
рат еllы туты ураhан рупитаl. 
Хой вуlы хот тайl, щи мойh 
хоятат вохиlыйl. Кимет па туса 
моlты вераl, овс муван энамты 
няврэмат утаlтаl. 
Lорвош район эlты Галина 

Лобанова ёхтыlыйс, еhта пасан 
суран потартас: «Ма Касам-Нёl 
эlты ёхатсам. Куртэм лепан 
нюки хот тайlам. Хотэман 

шоши хоятат уlапсайн уlты 
щира муй иса тайlам. Ма нуй, 
щашкан, вуlы сох эlты ве-
раттэм тумпийн, хуl сох эlты 
пормасат ёнтlам. Емаh хатlатан, 
мастер-классатан иса этаlтаlам, 
хоты щимащ пормасат верты. 
Ванты, ханты хоятlув щи йис 
вер ант ат ёрэмаlэl».
Етна пелка мойh мохет Пул- 

hават лепан уlты вуlы хотата 

яhхсат. Этаlтасат, хой муй хошаl 
верты, ёнтассат, тынщаhан сув 
ёваlмисат, нёl ёваlсат, шоши 
мир lэтот lэщатсат, няр хуl 
версат, каврам шай кавартсат. 
Щи хатl ёхтыlыйм хоят кашh 
lув урhаlан, вераl туты, яlап 
щир артаlас, хоты мосты вераl 
еllы туты.

Валентина Рохтымова 
ханшам потар

хаттэlна няврем нях ат щатl, 
нявремlан тумтака ат оллат», – 
Ямал мув губернатор Дмитрий 
Артюхов лавас. Тамхатl Ямал 
мувна ар нявремаh хаттэlат 
ораhна хольмаh молтас нятапсы 
lэщатман ол. Йиlап нятапсэт 
кутна – касh няврем ораhна 
хой ашкоlайна яhхал электрон-
ной сертификат маlа. Нави 
тут ораhна сохаптаты тынlаl 
пелакlаl парта сохаптаlайт. 
Щи томпына «Семья Ямала» 

региональной майlапсы верса, 
щита камантсы номинация 
лоhман ол, аратэlна ертъяh се-
мья хой lатl номинация хоща 
рахал катсат ветъёh щёрс сытта 
веритаl.

Вера Лонгортова 
хансам потар

Там lапатан вошаh па районаh 
кущайт округ губернатор Дми-
трий Артюхов пиlан уйтантысат. 
Lорвош район па Губкинской вош 
кущайhан потарсаhан, муй хорпи 
ям верат lув мувlаlан уllат. 

Олег Попов ясаh щиран, хащам 
таlатан lув хощаеl верат мет 
ямашак манты питсат. Иl кулап-
ты вутщийм хотат эlты хоятат 
яlап хотата касlаптаlайт. Кат 
таl сыс 250 хоттэl яlап хотан 
уlмитас. «Северный характер» 
касапса хот оваl пуншсаllы. 
«Юган-парк» нэмпи щутщаты хар пуншса. 
Овкуртан, Мужийн, Lорвошан па Горкийн 
lохан хататlыты хоятат ураhан хатэмиты 
юшат пуншсайт, яlап хотат омассайт.
Lув ёра вер туты хоятат нётlайт. Еша 

уlты няврэмат сох тыныты lапка етшаптаlа. 
Яlап ун хота аптека па lэтот тыныты lапка 
lоhксаhан. Кашh щимащ хот пуhаlан нови 
тут таllа, машинайт lоймтыты хар верса.
Ай куртат кутан кат вездеход ТРЭКОЛ 

эсаlман уllаhан. Яртъяh курт кутан 900 ки-
лометра яhхиlыlhан. Овкурт, Ващъёханов па 
Горка вош интернатаh няврэмат еllы рупата 
пирыты щира утаlтыlат. Ёнтасlат, lэтот 

Воlаh потар тусат

Тащ ант шимlаматы 
ураhан

Тащан яhхты ёх вуlыlаl муш 
эlты яммаlты ураhан яlап портуна-
тан маlайт. Щёрас ветсот портунаh 
lаращ таl соханты унты ортlа. 
Щит шеhк ям вер. Ванты, вуlы 

мушамтаl порайн мохты рахаl ям- 
маlты, мушаl хулатты. Щи веран 
тащ ант хоlаl, шимlа ант йиl.
Яlпа маты lаращатан нюлам нё-

сытты портунат, ёш-кур ёвартты 
щашканат па па хорпи мосты порма-
сат. Хащам ятан 80% мийман уса.

Рут мувеlа ёхlы 
йиlат 

Ашкуlа юпийн няврэмlув па му-
вата, вошата утаlтыты манlат. Ун 
тахайн утаlтыты етшатэl юпийн 
ёхlы тыхаllаlа ёхтаптыlат. Тата 
мосванан 88 яlап специалист «Ори-
ентир: Ямал» программа щиран ру-
питты питсат.
Lув кутlаlан леккарат, няврэмат 

утаlтыты хоятат, воспитателят, юри-
стат, экономистат па па хорпи специ-
альность щиран рупитты хоятат. Хой 
там программая пиlтащийl, хонна 
студент порайн, щи юпийн иса во-
пиман тайlа па рупатайн уйтlа.

Хорlан китаlан 

Ай тахайт потты тыlащ 12-мет хатl 
унты нын хонна верытlаты хорlан 
«Русская цивилизация» Международ-
ной хораh конкурса китты. Муй нын 
эlтайн мосаl, рахаl https://rucivilization.
ru/ сайт хоща иса lуhатты.
Тамащ касапса яртъяhмет пуш 

манаl. Кашh хоят верытаl хорат кит-
ты, хота lуlан lув ант ат рупитас, 
муй па ант рупитас. Туп нийlхус таl 
lовата ювам хоятат китты верытlат. 
Щишан пиlтащияты, мойlапса ши- 
тыlыяты.

Аллина Тоярова ханшам потрат

Тумтака уlты ураhан

Ай тахайт потты тыlащ вуш эlты 
ван хатlап тыlащ унты хоятат артан 
хонщапсаятан хощlат. Щишан такан 
ант ат мушамты ураhан, округ кашh 
вошан мохет хонщап эlты портун 
понты верытlат. Щи ураhан мосаl 
шоши леккар хота манты, щита уко-
лан понlайт. Пулhават вошан щи 
кеша леккар хот эlты нэман хоятат 
рупитты хотат хоща портун понты 
леккараh машинайт яhхlат. Леккар 
хоща манты еlпийн, ханшlтантыты 
ант мосаl. Мосты айкеlат «Ямал-
Привит» порталан вантты рахаl. 
Портун понаты, хонщапса эlты ху-
рыман уlаты.

Валентина Рохтымова
 ханшам потар    

каварlат, юх па lов эlты пормасат нёхарlат 
па па хорпи рупатайт верlат. Няl таl сыс 
52 хоят мосмаh нэпек ёша пайтас.
Мойh хоятат пиlан рупитты ураhан яlап 

проектат этlыlат. Няl таl сыс 3,5 миллион 
соlкува щи рупатая эсаlман уса. Мойh хоятат 
тутlыты яlап юшат пуншман уllат, хоl lув 
«Земля Лугуя» хоща lуhтасlат. Тухаl юшат 
хуват «Северная сказка» тутаh хопан яhхты 
хоятат тутlыlайт. Кат таl сыс кат щёрас 
моlтас мойh хоят Мужия, Ханты-Мужия па 
Яlап Кевавта тутlыса.
Округ губернатор lаhкар Евгений Гурарий 

ястас, хоты мосты пормасат lутасты щир 
аратаlан округ lоватан манаl, 
щи тумпийн кашh района муй 
воша муй мосаl, щитат атэl 
па lутlайт. Lапат муниципа-
литет ияха пиlтащман мосты 
пормасат lутыlыlат.
Кашh куща lув юраl па 

щёмаl понтаl ураhан хащам 
таlатан кашh тахайн яlап 
ашкуlайт, садикат, хоятат 
уlты хотат омасlайт. Уlапса и 
вантман ямашака йиl. Щишан, 
нопсэв ям па щуняh хатlа еllы 
понlэв.

Аллина Тоярова 
ханшам потар

Каматса хатl хащас Ас ху-
ват яhхты юшlув пентанты 
унты. Еша уlты тохlаhхопатна 
куртат па вошат кутан яhхты 
питlув. Щи веран билетат 
lуттан порайн еша хурыман 
уlаты.

Ванты ин билет тынат 
эlатсайт. Пулhават вош эlты 
Lоркурта ки манты – 9 240 
соlкувая хойl. Ма нумастэ-
ман, антом кашh куртаh па 
вошаh хоят там lов тынан 
яhхты верытаl. Шеhк мо-
стыйн, нын туп официальной 
сайтан билет lутаты. Мосаl 
авиакомпания «Ямал» https://

yamalaero.ru/ сайта lоhты. 
Щита ант хурыман lутты 
рахаl.
Щи тумпийн, хой «Морош-

ка» хоща пиlтащман уl, нэ-
ман ханштан юпийн щи нёр-
тамтаты. Ванты щи порайн 
шимаlшак ох сохаптаlты. 
Куртаh хоятат, хой сайтан 
lутты ант верытаl, мосаl 
тохlаhхоп lаваlты харан ру-
питты хоятат хоща яhхты.
Леккар вер щиран ки 

моlты тахая сонтамаlты, 
яhхтан юпийн билетlан иса 
шавиман таяlан. Ёхи ёхаттан 
юпийн утхота муй па леккар 
хота туваlан, мияlан. Ямас 

ванттат юпийн посатам охlан 
ёхlы кератlайт.
Щутщаты яhхты мохета 

юш нэпекат ищи шавиты 
мосаl. Кат таl сыс йи пуш 
яhхты юшан па кератlа. 
СВО хоща уlты мохет хоттэl 
хоятlаl яhхты юш ищи 
сохаптаlа. Щий lуhтасlат 
аhкиlаl, ащиlаl, имиlаl, 
няврэмlаl.
Тумтак ёшна, тумтак курна 

тыеl-тохеl пурlыяты. Верlан 
верыlыяты, рутlан-сырlан 
пиlан уйтантыяты.

Аллина Тоярова 
ханшам потар

Яhхты нэпекат мосты тахайн lутаты

Тата мосванан Сочи 
вошан «Золотой се-
зон» нэмпи уйтантоп-
са ус. Щита тус ёшаh 
хоятат актащисат. 
Ямал мув эlты Тагна 
Ачембоевна Романова 
яhхас. Щи яhхапсайl 
па вератты щираl 
эlты lув каматса 
ясаh ястас.

Айкеl сорашак 
мощатты ураhан

ОБЪЯВЛЕНИЕ

Щи тумпийн нэhlаlа, няврэмlаlа, аhкиlаlа па 
ащиlаlа ищи нётопса вуты рахаl.

Там QR-код 
хуват lоhаты 
па вантаты, 
муйсыр 

нётопсайт СВО 
хоща уlты 

мохета маlайт. 

Айкеlат

Шоши мир хорамат 
алиlыман

Ашкуlа няврэмат ураhан 
«Храня традиции предков» 
нэмпи акция щёхар тыlащ 26-
мет хатl вуш эlты Ас потты 
тыlащ 4-мет хатl унты манты 
питаl. Щий мосаl нёхты хор, 
ханшам потар, презентация 
китты Россияйн уlты шимlаh 
мир хоятат эlты. 
Акцияя пиlтащты няврэма-

та рупатайlаl Культурадляш-
кольников.РФ портала китты 
мосlат.

Аллина Тоярова 
ханшам потар

Там 
касапсая 

пиlтащияты

Муh Овс мув шимlаh мир 
хоятlув кутан ар туса верат-
ты хоят уl. Ёхlув, нэhlув 
аратаlан хоl вератты хошlат. 
Кашh хоятэв верыттаl кеман 
капараl. Муя па вуlы сох, 

нюки пиlан Тагна Ачембоевна 
рупитты питас, ясhаl туllы: 
«Муh мирlув кутан кашh 

ай эви няl-вет таlн йинтап 
ёшан катаlты питыlыйl. Щи-
шан ма катра порайн вантсам, 

хоты сахат аhкем, щащем муй 
па аhкаhкем ныйlам пиlан 
ёнтасlат. Щи пораятан ванты 
иса туп муh ёшlуван ёнтам 
сохlуван яhхсув. Lапкайн во- 
lаh хошам сох ант па уйт- 
lан. Ин арпелак касlыман 
яhхты мохиlув щимащ сохатан 
яhхlат. Там йис уlапсайн, муh 
вошан уllув па, нумасlам, 

муя па муh тайты сохlув 
яlап щиран ант верты? Щи-
шан номас вусам па, вуlы 
сохат нюкния верlаllам па 
хорапlаllам. Хоптанат, кур 
пат ваят, посат, нэhат тайты 
хирсохат па па хорпи мосты 
пормасат. Тамащ вератты щи-
рэм манэман шеhк умащ, сама 
рахаl. Па щи тумпийн па 
нэhата па альты, муй хорпи 
хорамат верты рахаl».
Там уйтантопсая актащийм 

хоятат вантсат, муй хорпи хо-
рам сохат Ямал муван верlайт. 
Вуlы сох татlапты вуш эlты 
аратаl рупата иса ёшан верман 
уllа. Тамащ сох кашh нэ ант 
хурыман каматса таl тайты 
верытlаllы.

Аллина Тоярова 
ханшам потар

Няврэмат пеlа 
шеhк самаh нэ

Светлана Серафимовна Lорвош районан 
Ямкуртан сэма питас. Эви опращ нэмаl 
Контерова. Ашкуlайн утаlтыты lовата 
ювмаlан, Овкурта туса. Щита интернатан 
энмас. Ашкуlайн lув иса яма утаlтыйс, 
туса вератты верат пеlа кашh ус, касты 
тахаята яhхты па кум шитыlыйс. Lув 
ясhаl щиран, ошаh, нуптаh утаlтыты хоя-
тат пеlа вантман, щимащ рупата пирыйс. 
Ашкуlа юпийн Топоl вошан «Дошкольное 
воспитание» специальность пеlа утаlтыйс. 
Светлана Тыликова щи таllаl ям номасан 
нумиlыllы: 
– Топоl вошан утаlтымев тумпийн 

Х
ор
: 
С
ве
тл
ан
а 
Т
ы
л
и
к
ов
а 

муh, энамты эвет па по-
хат, шеhк яма пора хайсув. 
Баянан нарасlыты утаlтысув, 
lохан хухатlысув, конькийн 
хататlысув, сусан картошка 
хирты яhхсув. Умащ пора щи 
порайн ус.
Утаlтыты етшамаl юпийн, 

lув садикан рупитты питас. 
Ийикеl Павел Иванович Ты-
ликов шуhат пиlан ар таl 
самаhа яха усhан, няl няврэм 
тайсаhан. Ин щи апраh нэ 
кашh хатl хиlыlаlан аматан 
туlа. Хиlыlаl няврэмат па 
самаhа тяттийl. 
Вещкат нэ, энмаlтам няврэмlаl пеlа 

ванттаlан, самаl аматаl. Lув хатl сыс шави-
ман тайм оlаh мохиlаl хув тэlан рупитlат, 
хой Овкуртан, хой па вошатан.  
– Ма ар таl ай щущиет пиlан рупитlам. 

Еlпи там хошам хотэв МБДОУ «Детский сад 
«Теремок» нэм тайс, ин па МБОУ «Овгортская 
ШИСОО «ОЦ». Рупитты тахаем куш муй нэм 
тайl, ма ищипа щи кашh аlаhсахат аматман 
манlам. Ар таl хащты юпийн шавиlыйм 
няврэмийlаман нумаlмиlыlайм. Хун ашкуlа 
етшаlат, емаh хатlата вохиlыlайм. Шеhк 
умащ хун хошам ясhат потарlат, мойlапса 

юкантlат. Ищиты ёхlы ма нумты пормасат, 
хорат мойlыlыlам, – няврэм шавиты каркам 
нэ потартаl.
Светлана Серафимовна рупитты пиlнэhаl 

Альбина Михайловна пиlан иса уятlаhан, 
хоты няврэмат пиlан пора хайты. Пошхиет 
пиlан иса нопсаh 
потар туlhан, хорам 
хорат ханшlаhан, 
lуhатты утаlтаlhан, 
ошаh ёнтапсаятан 
ёнтlаhан. Энамты 
мохиlын каман ёнт-
ты хара тутлиllын, 

Lорвош районан Овкуртан ай няврэмат хатl сыс шавиты хотан ар вещкат хоят 
рупитаl. Lув кутэlан Светлана Серафимовна Тыликова. Щи нэ 1972-мет таl 
эlты ветъяh моlтас таl ай няврэмат энмаlман рупатайl туl. Оlаhан шавийм 
няврэмlаl энапсат, антета, ащета йисат, хойтат хиlы тайlат.

нянь верты хота, музея, тут 
хурытты ёх хота экскурсия 
верыlыlhан. Экскурсияйт тум-
пийн, садик мохет иса каш 
тайlат: тяттиты тахайт, рэпат, 
ёнтты тутаhхопат, машинайт, 
тохlаhхопат. Товийн энамты 
ёх ун хоятат пиlан хорам 
лыптат, юхиет омасlат, щаlта 
йиhкан шошмиlыllаl, иса 
вантман тайlаllаl.
– Няврэмиет муй иса туhа-

щира верты утаlтыllам, па 
хоятат верам пормасат шави-
ман тайты, – эвет па похат 
шавиты нэ потартаl. 

Каматса таl сайн Светлана Серафимовна 
па Альбина Михайловна садикан мини-музей 
lэщатсаhан, щущиета ханты, саран пормасат, 
аканят, ай ухlат этаlтыlhан, щита хоlна 
вуlы хот lонщман уllа. Няврэмат щита 
уlты сохат lумтыlыты верытlат, ай хот 
lыпийн ёнтты.
Светлана Тыликова ханты ясаhан lуhтарат 

ханшаl. Хоты lув ястаl, эвиет па похиет 
пиlан ханты арат арыйl, амамащlыйl, 
ханты якан якты утаlтаllы, монщатан 
монщlаllы. Щит, ванты, уlтаl хуват уна 
ювам хоятат эlты хуllыйм верlаl, еllы 
туты кеша вераl. 
– Кашh няврэм атэl хорпи – йи хорпи 

няврэм антом. Кашh няврэмие lув щираlан 
нумасl, умащ сэмийlаlан вантаl, муй 
яlап от там хатl потарlан, муй щир lув 
уlапсаяlа там хатl туlан. Кашh воспитатель 
lув рупитты щир тайl, – lув потраl тус. 
– Няврэмийlув шеhк ямат, хуlантlат, муй 
иса оша пайтlат. 
Светлана Серафимовна хув па вещката 

рупитмаl ураhан, «Ветеран Ямала» нэм 
тайl. Ар таl сыс ишак нэпекатан юкантыса, 
мойlапсаятан мойlаптыса. Lув рупатайl иса 
нопсаhа туllы, няврэмат пеlа шеhк самаh, 
уятаl, хоты няврэм пеlа ям ясаh ястаты.   
 

Валентина Рохтымова ханшам потар

Щиты амтаhа Любовь Алек-
сандровна Кондратьева (Гриш-
кина) ястас, «Хатlые» фести-
валь манам порайн, рут нэhаl 
Людмила Калистратовна Зуба-
кина (Гришкина) шияlамаlн. 
Ма щи порайн там нэ пиlн 
ищи уйтаhа йисам, уlапсэl 
эlты инщассам.

Lув лялясам рут икеl эlты 
потраl оlhитсаlы:
– Ма кат ханты Гришкин 

па Куриков рутhан эlты 
йиlам. Там таlн муh Воlаh 
Победа хатl вуш эlты 80-мет 
таl постасув, щишн lаhхаlам 
муh рутэв эlты лялясам хоя-
тэв Алексей Кириллович Ку-
риков эlты еша ястаты. Lув 
Ас нопатты тыlащ 15-мет 
хатаlн 1923-мет таlн Щуйl 
куртан Кирилл Иванович Ку-
риков па Татьяна Дмитриевна 
Лельхова щемьяйн сэма питас. 
Поlнават курт эlты Воlаh 
Ляля манас. Кимет Белорус-
ской фронт хоща лялясас. Пошкан эlты 
нёl эсаlман Берлин вош унты вуракат 
воштас. Ляль эlты мушаhа керlас, кимет 
группа инвалида йис. Lув нэмl Поlнават 
куртаh кев хоран ханшман уl. Муh lувеl 
веккеша нумман тайlэв. 
Ма эlтаем потартты ки, ма лыпат хой-

ты тыlащ 14-мет хатаlн 1964-мет таlн 
Поlнават куртаh леккар хотн сэмhаlам 
пуншсаlам. Ащем – Александр Иванович 

Щикем умащ рут имем пиlн 
уйтантыты…

Гришкин, аньтем – Татьяна Максимов-
на, эви опращ нэмl Курикова ус. Ащем 
Тукъякаh куртаh хоят, аньтем – Щуйl 
куртаh нэhа ус. Lын колхозн рупитсаhан, 
щи тумпийн ащем хуl па вой веlпасlас. 
Муh щемьяевн вет няврэм ус: Геннадий, 
Владимир, Валентин, ма па Сергей.
Поlнават куртан ай Люба эвие хатl 

сыс ай няврэмат тайты хота яhхас, щаlта 
ашкуlая манас. 1982-мет таlн, ашкуlа 
етшаптамаl юпийн lуh порайн, lув хощаеl 
мояhа ёхтас Иосиф Максимович Куриков 
(ин уйтаh леккар ики). Lув Люба апаlнэhаl 
Нижневартовск воша тусlы. Тата lув пут 
кавартты нэhа утаlтыяс. Еllы ястаl:
– Туп нэпекем щирн нэмоlт порайн ант 

рупитсам. 29 таl Нижневартовск вошн 

«Местное время» нэмпи газета 
тутlыты нэhа усам. Там вошн 
ма Николай Фомич Кондратьев 
хоща икия мантсам, Алексей 
па Алёна няврэмhаlам сэма 
питсаhан. Похем тата уl па 
рупитl, имеhа йис. Эвем Сочи 
вошн хотат хоятата тыныты 
тахайн рупитl. 
Любовь Александровна 2016-

мет таl вуш эlты щутщаты 
манас. Lув уlапсайl хуват 
арыты верl мосман тайlаlы, 
щишн ям арат таl ёхlы «Тор-
Най» арыты тахая яhхты пи-
тас. Еllы потраl туllы:
– Ма, ванты, Ун Ас эlты 

ханты ими, тата муh Вах хан-
ты ясаhан арат утаlтаlув, ма-
нэма еша lавартшак, туп муй 
верты – утаlтаlам па арыlам. 
Муh куща нэhев Томской об-
ласть Александровской район 
эlты, щита уlты хантэт еша 
Вах ёхан хантэт пиlн ихорпи 
ясаh тайlат, щишн lувеlа кен-
шак потар туты. 

Муh, ванты, хорамаh сценической lу- 
матсохат тайlув, щитат муh урhева ателье 
хоща ёнтlайт. 
Ма щащем, аhкаhкем па аньтем эlты 

сак каратты, пун верты па сэвты хошlам, 
щишн итухl ишн па нэhат, эвет щи верата 
утаlтаlам. Ма аньтем туса ёнтас па сэвас, 
ин lув ёнтам па сэвам lуматсохат Сумат-
вош район катра пормасат шавиты хотн 
шияlаты рахl.
Ин там пуш ма па ханты имет эlты 

lуматсох, охшам ёнтты па ханты акань 
ёвартты утаlтыlам. Кашh пуш щимащ нэ-
ман харатн арсыр шоши мир верат эlты 
оша пайтlам.
Ёхи хащам порайн Любовь Александров-

на ястас, lувеlа «Хатlые» фестиваль шеhк 
мостас. Lув щираlн, тата 
арсыр шоши мир верат эlты 
оша верты рахl – ванты, 
щи порайн тата научной 
мирхот, шоши мир ну-
шайт туhматты хар, «Пупи 
якхот», арсыр вантопсэт, 
утаlтаты харат па па отат 
lэщатман усат.
Лыпат хойты тыlащ 14-

мет хатlан Любовь Алек-
сандровна Кондратьева 61 
таlа йис, щишн сэма питам 
хатlаl кеша ар хошам ясаh 
ястаlам. Аньтиенан партам, 
ащенан алям туh юш хуват 
ханты мир йис уlапсэв ша-
виман шуша! Наh щемьяе-
нан иса яма ат уl! Тумтака 
хув йис, хув нупат уlа!Х

Людмила Шульгина ханшам потар

Муй хорасап онтас катра по-
райн амаматщет муh хоятlува 
тусат? Хантэт, ванта, йис ву-
шат эlты lый щирэlн уlапса 
щирlаl lэщатсат. Щи вер 
ураhан lый тайты номасlаl 
япсыена уlты-хоlты кутатн 
амаматщета туса lэщатсат. 

Щимащ туhа-щира верам йис 
потрат нын нэмоlты па мират 
хоща иса ант па уйтlаты. Аl 
ханты хоятат уlапсаеl хорасн 
тамащ ошаh-щащаh йис потрат 
шеhк яма па хорамаhа вер-
сат. Щиhанща уlапса хуватн 

Йис пора эlты уна ювам ханты хоятат 
уятсат, муй турам еllы питаl – етан, 
хаlэват. Ванты, lув вантсат, хоты войт, 
щищкет уllат, хоты хатl най омасаl, тыlащ 
вантасаl. Щи верат эlты ханты мир хоятат 
энамты ёхlаlа потарсат, этаlтысат.

Хантэт ястаlат:

Хатl сэвlаl эсаlсаllы, ерта йиl.

Опаль тут турма нохlы ущемийl – 
ищкия йиl, опаль тут унт нумпийн 
ущиlыйl – хошам питаl.

Хатl ёхlы вантман lоhаl, турам шакаl.

Етан пошм охаlаl ки, хаlэват ям 
турам питаl.

Хатl вуртыя lоhаl, хаlэват вот питаl.

Тыlащ lонщ лакан lойl, хаlэват 
lонщ питты питаl.

Тыlащ ампаl вана усlы, ищкия йиl.

Тыlащ ампаl еl пелакан манl – 
ям турам питаl, ёlта лунийl – 
атам турма йиl.

Валентина Рохтымова
 lэщатсаllы

Муй онтас амаматщет хантэта тусат?
амаматщет мортаh хатнэху 
нопсатн еllы тайсайт. Щаlта 
па хун сыр-сыр емаh хатlата 
порыlытыя ханты хоятат ияха 
ёхтыlысат, щи порайн lый 
етна пелка арсыр йис арат, 
муй потрат арысат па потар-
тысат. Сыр-сыр каш версат, 
lуlан ияха ёхтам хоятата 
lыеl еllы хуlанттыя умащ 
ат ус. 

Имоlтыйн каш верты ёхlаl 
йис арlаl, муй потарlаl соханlат 
па щаlта монщ монщты хат-
нэху ияха ёхтам хоятат кутн 
этмаl па монщат япсыена еllы 
монщтыя керlаl. Хув муй ван 
кут щи хоятэl монщаl, юхат 
монщlаl па хоlаlат. Щиhанща 
мет ёхи хащам кематн арсыр 
ияха актащам хоятат кутн ама-
матщет вертыя хатнэху ищипа 
ликмаl. Кашh амаматщи lув 
юпеlн хоят нопсат еllы туl. 
Па амаматщаты хатнэху щиты 
ястаl: «Амаматщем-о-о-о!»

Хоты хантэт турам вантсат

Щи вер ураhан щимащ ёхат, 
мата отат хатнэху нопсат ищи 
курамн ошаhа-щащаhа верlат, 
щит мет ошаh хоята еllы уlты 
щирэlн lуhаттыя питlайт. Щиты 
ханты амаматщет ошаh хатнэху 
оша пайттыя шеhк нётlат.
«Амаматщи» ханты ясаh эlты 

рущ ясhа ки яма толмащтаты, 
щит «аматты» щир тыйl. Ма 
щирэмн, аматты щимащ ям 
вера, хоты кашh яlап амаматщи 
оша версэн, муй вер ураhан lув 
хоятатн катра щиты туса ястаса 
па нопса понтса. 

Владимир Енов ханшам потар

Этlан ки – эта, lоhlан ки – 
lоhа, ма кунш оlhем иса щи 
путлаl.

Анши юх кутатн, люм юх 
кутатн вурты охсар наварl.  

Ай Ас пелак йиhк сот сэм, 
Ун Ас пелак йиhк сот сэм. 

Хут lора полащ туl, lапат 
lора полащ туl. 

Сот хоятпи ляль щи ёхтас. 

Хув аhнаh, ващ аhнаh паннэ 
икен ханам ики, щит хой? 

Каврам щарс кутапн няр охпи 
хоятат этлиlыlат. 

Норы оlаhан щикем хорамаh 
сэваh нэ омасl. 
 
Нюрам мув кутапн щикем 

вурты охшамаh нэ омасl. 

(Ов щары)

(Тут)

(Хоlап)

(Келщи хуl)

(Мойпар ики)

(Вунш хуl)

(Пут каварl па няврат этlат)

(Тутщаh хир)

(Мурах)

Хувн щи вер ос. Яй апэl пиlна осhан. 
Хонты аман-ащан антамми йисhан lын 
маса холна номтан антам, орна энамсаhан. 
Апэl ялан lытыт кавартас, яйl вай веlта 
яhхас. Веlпасlаты пора щи ёхтас – яйl 
орна манта lэщатыта питас. Апэl пеlа 
тамиты лаваl: 
– Маченкат, майlата хой ёхатl, ямас 

уйтыlа. Кущар ёхатl – lапты, Савныh ими 
наварман ки йиl – ищи lапты. 
Яйl манас. Апэl lувеl йиlап сах йинт-

та амсас. Ропытас, ропытас – Савныh ант 
ёхтыlыйс, Кущар ант ёхтыlыйс – lын юка-
нанны Апщии ёхтас! Юхы лоhас 
– вуща верас. Иттам ныh хощ 
паlтамас, кор пеlа навармас, тут 
lавам нярэмас па – Апщии ищаlт 
ласкасlы. Апщии венсаl ясна лап 
тохарсаllы, увта питас, ёс хуват, 
холащ ныh яйl манас, нёхамтас. 
Пора манас – ланщ лалта питас. 
Апэl яйl лайlаl. Тамхатl антам, 
халэват антам. 
Ныh кансантта манас, нох са-

рам тув лот сыlна этас. Вантаl: 
хувн так ватас йитаl ныlа, 
lувеlна яйl щи йиl. Номасl: 
«Яйм ма пеlэм ликащмаl lампа!» 
Вантаl, ватас щи рамаммаl, яйl 
ант ныlа. Лайlасас, лайlасас, 
нымаllаl парта кератсаllы, юхы 
манас. Иlа щиты манас, ат ма- 
нас, алаhсахат яйl ант ёхтас. 
Щиты щи Маченкат ол. Ланщ нюр лалта 
питас. Па щи нымаllаl сомтас, яйl уйтта 
манас. Тув лат маса ёхтас, вантаl: яйl 
йитаl ныlа, ватас щи аlмащl. Маченкат 
номасl: «Яйм lув ат ликащийl, манlам 
lув ищаlтэl!» Ватас поласам тахайна 
ёхатмаlна, яйl антам. Нымаlна манам ёсl 
лап манам, lув юпеlна Апщии каlтамат. 
Апэl апщии ёс хуват манас. Ор сыl маса 
ёхтас – яйl охал лайl, lув антам. Яйl 
иlампа ёхащ сосмаl порайна Апщии ищаlт 
хайс. Апэl номасl: «Хата яйм канста?» 
Иlа пеlа lувеl ай хатыйи сохас. Ат хуват 
ант хойс. Алаhсахат, топ навийи йис, ким 
этас. Нымlаl вус, ёхан алаhна ласкасlы. 
Нымlаl ант наптас, парта керlас. 
«Щийщ таха ма ёсам антам», – апэl 

номасl. Кимет нымlаl ныкащ ласкасlы. 

Маченкат

Щийщ хоты аl наптаl, аl манаl. Щита 
манта масl. Вай сохна навам нымаlhиlаl 
сомтас, манас. Хув, маса ван сосас – патlата 
питас, юх lэщатты пора ёхтас. Маченкат 
lыйм юх пуйт актас. Тут вущитты ораhна 
сумат юх пуй сукатта питас. Сукатсаllы 
– щиlта Наварныh ким этас. 
– Хоты есащlан! – Наварныh уваl. – 

Наh ма хатам хощ сукатсэн. Манэм паттата 
lытlан, манэм веlта lытlан? 
Ныh тамиты лаваl: 
– Сукатсэм – верlэм, ма хонт ощсам 

хой ки тата олтаl…
– Ма хощем майlата хыща, – Наварныh 

лаваl, – апэhан питlаман. Ма итта тутхар 
вущитlам, сайпут кавартlам па lытыт 
lэщатlам, сай енщlаман. 
Хув антам, Наварныh ропытта питас: 

lыйм пулат пут lыпина щи понаl. Ныh 
lувеl лаваl: 
– Ант питlам lыйм пулат каварта. Нёха 

кавартlаман, ма сопас тайlам. 
Lысhан, иl хойсаhан. Алаhсахат Наварныh 

иныhаl пеlа лаваl: 
– Тайты сохламанна па нымаllаманна 

сарайи пиlтащlаман. Ныh нясах нымlат 
па вусаh сах сомтас, Наварныh пунна 
сэhкам нымlат па хасам сах. Ныh рэп 
ищаlт ант па манl, нясах нымlатна иl 
хатl, вурайна Наварныh эlты ёхатсаllы. 

Наварныh па 
амат: 
–  О й - ё й -

ёй! Нымаllан 
щикем омщат. 

Рэп иlпина аl ларыlан, рэп эlты аl 
хоhхлан, нымаllан отща манlат.
Тата lын парта пиlтащсаhан. 
– Наh ям осан, нэмоса лохас ныhан 

ораhна ант щалитlан. Щи ораhна, пора 
ёхаттаlна, нятlэм, – Наварныh лавас. 
Lытыт кавартсаhан, lысhан. Па ман- 

тсаhан. Хув таhха, ван таhха мантсаhан, 
холантlаhан, хата кепа юх сэварты щатl. 
Ванна ёхатсаhан, вантlаhан, нэhхэт вуl 
вас верlат, хатат аматlат. 
Наварныh Маченкат эlты лаваl: 
– Итта мин хощеман кат ях йиl. Итl 

сарнеh щащкеlат тайl, щит ма икем олта 
питl, антпаh щащкеlаh ях – наh икен. 
Ныh лаваl:
– Хоты йисан, апые? Ант хасты вуl 

васна ёхатсаман, мала ийикет пущщи наh 
потарlан? Тохы манlаман.
Щи курамна lын ищаlтан кат ях йиl, 

итl Кана, кимет Колькет. Кана номсаh, 
мала аса хасас. Ныh вантаl Кана пеlа, 
lув сарнеh щащкеlат тайl. Кана Наварныh 
пеlа манас, ясl lаhкар эlты понтсаllы, 
иттам Наварныh щимащ хорасаh ныhhи 
йис. Колькет па Маченкат пеlа манас, 
вуща верас, ясl эваlт вусlы: 
– Ма наhен щи хув лайlсэм. 
Щиты кат йиlап энамты хаттэl этас. 
Таl манас, Маченкат хатl пеlа яhхта 

lытта питас, яйl канста. Ниl нэhхуна ак-
тащсат. Хап версат, мантсат. Хув мантсат, 
ван мантсат, вантlат – юх напрат ёхан 
хуват туlайт. Еса алhищ мантсат, юх эlты 
кат апщии. Кана лаваl:

– Маченкат, яйн 
мощатсэв.
Кат посах хапна 

аматсайhан па вуl 
посхаl лаваl: 
– Апые, амэм наh 

пеlэн такан ликащ-
ман ол, ащем па 
наhен лайlаl. Наh 
амэм эваlт аl паlа, 
lув Апщии хорас 
вус, мала тайlан па 
щит пиlна эта. 
Вуты хайсат, яйl 

амтас, майh нэhхэт 
юхы вахсаllы. Щи- 
ты олман Апщии 
лоhас , Маченкат 
камка охсам таlас 
па майlасlы. Щи 

курамна Апщии сохаl хощ эhхсаllы – щи-
кем хорам ныh олмаl, топ йи венс пелкаl 
тутна ясман ол. Маченкат лаваl: 
– Ощсам ки, хонты харты тут лавам ант 

ласкасам. Топ яйм лавас, Кущар ёхатl ки 
lапты, Савныh ёхатl ки lапты, Апщии 
пущщи ясаh антам ос. Ма паlтамасам. 
Яйl лаваl: 
– Тамиты олта масl: хой наh хощен ям 

номасна ёхтас, ямас уйты! Лохсаhа олман 
– мир катlащаl. 

Вера Лонгортова 
lэщатсаllы



    № 39 (1290) Щёхар тыlащ 27 хатl 2025 таl  8

Издатель
Департамент внутренней политики ЯНАО

(629008, ЯНАО, г.Салехард, 
пр-кт Молодёжи, д.9, каб.708)

Отпечатано в АНО «Ямал-Медиа»
Юридический адрес: 629003, Ямало-
Ненецкий автономный округ. г. Салехард, 
мкр. Богдана Кнунянца, д.1, каб.106

Фактический адрес: 629007, Ямало-
Ненецкий автономный округ, г. Салехард, 
ул. Чубынина, д.39А

Газета 
«LУХ АВТ»
Адрес редакции: 
629003, ЯНАО,
г.Салехард, 

мкр. Богдана Кнунянца, 
д.1, каб.106

(34922) 4-68-63

Учредитель 
Департамент внутренней политики 

Ямало-Ненецкого автономного округа
(629008, ЯНАО, г.Салехард, пр-кт Молодёжи, 

д.9, каб.708)

Газета зарегистрирована
Управлением федеральной службы по надзору 
в сфере связи, информационных технологий 
и массовых коммуникаций по Тюменской 

области, ХМАО-Югре и ЯНАО
19 апреля 2012 года

Регистрационный ПИ № ТУ72-00558

Главный редактор
Яковлева

Аллина Кирилловна

Тираж 1300 Заказ 1235      
Подписные индексы: 

на год – ПА700, на полугодие – ПР561

№ 39 (1290)
Газета вышла в свет 27 сентября 2025г.
Подписано в печать 25 сентября 2025г.

по графику: 16.00
фактически: 16.00

Газета выходит по субботам

Цена годовой подписки 88 руб., 
в розницу не распространяется

Е-mail: 
luh.avt@yamal-media.ru

И.о.генерального 
директора 

АНО «Ямал-Медиа» 
Чигиринова

Елена Константиновна

Хорат потарlат

Ольпаh сус 
хатlыет

Сус пора. Щикуш турам 
ертаh, туп ищипа унт пеlа 
вантман самен аматаl, юхиет 
арсыр оляпан ворlыlат, муван 
камн вонщты отат энамlат.

Няврэмиет lапат сыс утаl- 
тыlат, туп щутщаты хатlатан 
верытlат унта яhхты, рых вон-
щты, толах акатты. Ашкуlайн 
умащ хорат, пормасат верты 
ураhан, камн лыптат, нохрат 
ёхи туты. Хой энамты по-
хат, ёханат хоlна пелки уlтэl 
пуляh, няшиlыlат. Ай, ун сорт 
мощатыlат. Щи тумпийн хорам хорат верlат.
Сус шеhк умащ пора – таl ёхатты еlпийн 

ёхи хащам хошам хатlата аматlув, каман пора 
кашиhа хайlув. 

Валентина Рохтымова ханшам потар

